
ERANSKINA
ARABAKO TOKI ERAKUNDEAK FINANTZATZEKO FORU FUNTSA ARAUTZEN DUEN EKAINAREN 30EKO 19/1997 FORU ARAUA ALDATZEKO FORU ARAU PROIEKTUA
ZIOEN AZALPENA
Arabako Lurralde Historikoak eskumena du tributu itunduak banatzeko irizpideak ezartzeko, honako hauen arabera: Euskal Autonomia Erkidegoarekiko Ekonomia Ituna onesten duen maiatzaren 23ko 12/2002 Legearen 48.5 artikulua eta Baliabideak banatzeko eta foru aldundiek Euskal Autonomia Erkidegoaren aurrekontuak finantzatzeko egin beharreko ekarpenak zehazteko 2022-2026 aldian aplikatuko den metodologiari buruzko urriaren 7ko 4/2021 Legearen V. kapitulua.
Gaur egun, Arabako Lurralde Historikoan erabilgarri dauden baliabideen ehuneko 39,23 da tokiko finantzaketa: ehuneko 35,94 Toki Erakundeak Finantzatzeko Foru Funtsera bideratzen da; ehuneko 2,52 Obra eta Zerbitzuen Foru Planera, eta ehuneko 0,34 Arabako toki erakundeetan obra txikiak egiteko eta auzo harremanak sustatzeko ekimenetarako laguntza programetara.
Toki Erakundeak Finantzatzeko Foru Funtsa Arabako Lurralde Historikoko Toki Erakundeak finantzatzeko tresna bat da, Ekonomia Itunetik eratorritako tributu itunduen bilketatik datozen Arabako Foru Aldundiaren diru sarreretan duten partaidetzaren bidez.
Azken ekitaldietan, ereduan araututako ehunekotik harago osatu da funtsa, bost milioi eurotik gorako kopuruarekin. Toki erakundeen aurrekontuetan egonkortasun handiagoa lortzeko, komenigarritzat jo da ereduan bost milioi euro horien baliokidea den zenbateko bat sartzea, eta, horretarako, aldatu egin da Toki Erakundeak Finantzatzeko Foru Funtsari esleitutako ehunekoa, bai eta, koherentziaz, toki erakundeek Arabako Lurralde Historikoan duten partaidetzaren ehuneko osoa ere.
Horren ondorioz, Toki Erakundeak Finantzatzeko Foru Funtsera bideratutako ehunekoa ehuneko 36,66 izango da, eta partaidetza osoa, aldiz, ehuneko 39,89.
Arau honek Arabako Toki Erakundeak Finantzatzeko Foru Funtsa arautzen duen ekainaren 30eko 19/1997 Foru Arauaren artikulu bakarra aldatzen du.
Bakarra. Arabako Toki Erakundeak Finantzatzeko Foru Funtsa arautzen duen ekainaren 30eko 19/1997 Foru Arauaren 5. artikulua aldatzea.
Aldatu egiten da Arabako Toki Erakundeak Finantzatzeko Foru Funtsa arautzen duen ekainaren 30eko 19/1997 Foru Arauaren 5. artikulua. Hona hemen nola geratzen den idatzita: 
5. artikulua. Arabako toki erakundeek lurraldearen baliabide erabilgarrietan duten partaidetza eta Finantzatzeko Funtsaren hornidura. 
1. Toki ogasunek Arabako Lurralde Historikoari dagozkion diru sarrera itunduetan parte hartuko dute, Estatuari ordaindu beharreko kupoa, erakunde erkideentzako ekarpenak eta foru aldundien finantzaketa espezifikoa kendu ondoren; Doikuntza Funts Orokorraren zenbateko garbian, positiboan edo negatiboan ere hartuko dute parte. Arabako toki erakundeek lurraldeko baliabide erabilgarrietan duten partaidetza honako honetan ezarritakoaren arabera kalkulatuko da: Baliabideak banatzeko eta foru aldundiek Euskal Autonomia Erkidegoaren aurrekontuak finantzatzeko egin beharreko ekarpenak zehazteko 2022-2026 aldian aplikatuko den metodologiari buruzko urriaren 7ko 4/2021 Legearen 20. artikulua. Partaidetza = lurralde historikoko baliabide erabilgarrien gaineko ehuneko 39,89 (RDa), honela definituta:
RDa = Ra – Da – Pa – AGa – Ta ± FGa, non:
RDa = Arabako Lurralde Historikoko baliabide erabilgarriak.
Ra = banatu beharreko diru sarrerak.
Da = kupoa zehazteko metodologiaren ondoriozko kenkariak.
Pa = kenkari berezia.
AGa = erakunde erkideetarako ekarpen orokorra.
Ta = erakunde erkideek foru aldundiei egin beharreko eskualdaketa berrien balorazioa.
FGa = Doikuntza Funts Orokorraren zenbateko garbia.
2. Arabako Toki Erakundeak Finantzatzeko Foru Funtsa aurrekontu ekitaldi bakoitzerako hornituko da, Arabako Lurralde Historikoari dagozkion eta aurreko apartatuaren arabera kalkulatzen diren baliabide erabilgarrien ehuneko hogeita hamasei koma hirurogeita seiri (ehuneko 36,66) dagokion zenbatekoaz, gutxienez.
Azken xedapena. Indarrean jartzea.
Foru dekretu hau ALHAOn argitaratu eta hurrengo egunean jarriko da indarrean, eta 2026ko urtarrilaren 1az gero egiten diren Arabako Toki Erakundeak Finantzatzeko Foru Funtsaren banaketei aplikatuko zaie.

